
INNGANGUR
Fakliga og óheft skal Landsverk, innan fyri teir karmar, sum politiska skipanin setir, røkja tað verandi, byggja tað 
nýggja og fyrireika tað komandi. 

Landsverk hevur fakliga dugnalig starvsfólk at lyfta hesa uppgávu, men manglar stjóran, sum við virkisfýsni og 
áhaldni skal ganga á odda, stýra og samskipa fjølbroyttu virkisøkini. 

Kvinnan ella maðurin, sum vit sóknast eftir, hevur yvirskipaðan hugburð til rakstur og tilvit um leiðslu, og skal 
við stórari orku og áræði natúrliga taka avbjóðingina, saman við deildarleiðarum og starvsfólki, at endurhugsa 
og seta Landsverk inn í ein nútíðar samfelagsbygnað. 

Hesin starvs- og persónsprofilur skal geva umsøkjarum eina meira fullfíggjaða mynd av starvinum, og tí sum 
Samferðslumálaráðið væntar sær av stjóranum á Landsverki.

Starvs- og persónsprofilurin er grundarlag undir viðgerðini av umsóknum, tá mett verður um, hvørt umsøkjarar 
lúka krøvini, Samferðslumálaráðið setir til starvið.

Profilurin skal eisini tryggja, at ráðið og umsøkjarar hava eina felags mynd av starvinum og væntanum til 
starvið, so sannlíkindi fyri, at setanin eydnast, eru betri.

UM LANDSVERK
Síðani 1948 hevur Landsverk bygt vegir, tunlar, havnir og seinnu árini eisini bygningar til føroyska samfelagið. 
Við høvuðssæti mitt í hjartanum á høvuðsstaðnum, átta vegastøðum kring landið, trimum smiðjum, tveimum 
asfaltverkum, trimum grót- og skervverkum, einari bitumengoymslu og seks saltgoymslum, er Landsverk 
framvegis ein stovnur, ið er virkin um alt landið.

Bygnaðarliga er Landsverk skipað við stjóra, stápseind, sum er Stjórnardeild, og trimum deildum, sum eru 
Framleiðsludeild, Infrakervi og Byggideild. 

Á Landsverki starvast 150 fólk. Stovnurin er tí millum teir størstu í landinum.

Bygnaðurin hjá Landsverki er vístur á heimasíðuni www.landsverk.fo, har fleiri upplýsingar um stovnin eisini  
eru at finna.

UM STARVIÐ
Stjórin á Landsverki vísir bygnaðarliga til aðalstjóran í Samferðslumálaráðnum.

Starvið er full tíð, innihaldsliga er starvið býtt í tvey tíðarskeið: Fyrsta árið og framhald.

 
FYRSTA ÁRIÐ
Stjórin skal fyrsta árið megna at stjórna stovninum og samstundis gera neyðugar tillagingar og broyta stovnin til 
nútíðar tørv, leiðslu- og fyrisitingarhugburð, samsvarandi politiska viljanum fyri Landsverki. Tað vil m.a. siga at:

·  Endurhugsa tilverugrundarlagið – hvørjar eiga kjarnuuppgávurnar hjá Landsverki at vera 

·  Hvussu skulu tær verða loystar

·  Hvørjir førleikar krevjast á stovninum, og hvat eigur at verða skipað uttan fyri stovnin

·  Hvussu brúkar Landsverk best starvsfólkaliga, tøkniliga og fíggjarliga tilfeingið at loysa uppgávurnar

Sum ein hin elsti parturin av landsfyrisitingini, ið í fleiri ættarlið hevur gingið á odda við nýbrotum og hevur veitt 
lívstýðandi tænastur allastaðni í landinum, hevur Landsverk stór avrik at vísa á. Landsverk hevur heilt ítøkiliga 
bygt land, hevur havt gott umdømi millum manna, og hevur ment góðar siðvenjur og ein sterkan fakligan 
integritet. Stjórin skal, saman við leiðslu og starvsfólki stovnsins bera hendan arvin víðari og tryggja og styrkja 
álitið á stovnin, innanhýsis, millum manna og í mun til politisku skipanina.

Inneftir skal stjórin standa á odda í skapanini av eini felags mentan við greiðum leiðslutilgongdum og 
heildarfatan í tænastum, fíggjar- og starvsfólkaviðurskiftum.

Úteftir skal stjórin megna at vinna stovninum tignarstøðu í samfelagsmenningini og staðfesta týðandi leiklutin 
og fakliga álitið, stovnurin eigur at hava á sínum virkisøki.

 
FRAMHALD
Stjórin skal framhaldandi stjórna stovninum og menna hann við denti á nútíðar tørvi, krøvum  
og fyrisitingarhugburð, men nú við meira støðugum rakstri fyri eyga, herundir:

·   Tryggja fokus og neyðugu vitanina á stovninum til støðugt at menna og betra um kjarnuveitingar  
og tænastustøði

·   Tryggja fakliga dygd, hóskandi javnvág og sjónlig og støðug úrslit á øllum virkisøkjum

·   Tryggja, at leiðslubólkurin virkar sum ein savnað, samskipandi og strategiskt hugsandi eind, og at virksemi  
og tilfeingi á øllum virkisøkjum styrkja hvørt annað sum best

·   Tryggja, at øll lið á stovninum eru tilvitað um góðsku og tilfeingi, harundir at tey eru fíggjarliga tilvitað og før  
og hugað fyri at fremja effektiviseringar og støðugt at betra arbeiðsgongdir

·   Ganga undan við kveikjandi og nýhugsandi hugburði og vera tilvitað/ur um sín týðandi leiklut at røkka málum

·                                                                                                                                                                                                                                                                              
Støðugt menna Landsverk sum eitt gott og virkið arbeiðspláss við týðiligum virðum, greiðum málum og 
krøvum um úrslit, sum eru í samsvari við tey krøv og væntanir, ið politiska skipanin, samfelagið og fakliga 
umhvørvið seta 

LØN
Starvið sum stjóri á Landsverki er flokkað í 39. lønarflokki sambært sáttmála millum Tænastumannafelag 
Landsins og Fíggjarmálaráðið, talan er tó ikki um tænastumannastarv. Lønin er í løtuni kr. 59.368 um mánaðin, 
umframt eina eftirløn á 15%. Starvið er áramálssett í 3 ár við møguleika at leingja setanina í 3 ár. Ein eyka viðbót 
verður latin fyri áramálssetan. 

ÁBYRGDIR OG FØRLEIKAKRØV

ÁBYRGD
Stjórin hevur mótvegis Samferðslumálaráðnum evstu ábyrgd av Landsverki.

Stjórin hevur inneftir ábyrgdina av at:

·  Stjórna Landsverki og tryggja sjónlig mál og úrslit

·   Tryggja, at Landsverk er tilvitað um góðsku, lógarkrøv og tilfeingi, og er sinnað støðugt at menna sínar 
arbeiðshættir í samsvari við nýggj krøv

·   Tryggja, at fokus er á kjarnuveitingum, og at umsitingin framhaldandi verður ment til at veita eina góða, 
fyrisitingarliga fullgóða og viðkomandi tænastu

·   Tryggja samstarv og samskifti millum ymisku partarnar av stovninum og fremja heildarhugburð og vilja til at 
virka og avrika tvørtur um fak- og virkisøki  

·   Fíggjarstýra, fremja úrslit og støðugt hava eyga fyri effektiviseringum og nýggjum, betri arbeiðs- og 
mannagongdum

·  Tryggja, at politiskar avgerðir verða framdar í verki

Stjórin hevur uppeftir og úteftir ábyrgdina av at:

·   Seta dagsskránna og megna at halda visjónir og møguleikar í miðdeplinum í samstarvi við politiska 
myndugleikan

·   Fremja politiska viljan í verki og geva politiska myndugleikanum og samstarvandi aðalráðum røttu amboðini 
og vitanina at raðfesta við og taka avgerðir eftir

·   Umboða Landsverk í samstørvum, nevndararbeiði v.m. 

·   Tryggja, at Landsverk er opið í sínum samskifti og lurtar eftir borgarum, vinnulívinum og øðrum viðkomandi 
samstarvspørtum

FØRLEIKAKRØV
Umsøkjarar verða mettir eftir fakligum, leiðsluligum og persónligum førleikum og skulu hava sum flestar av 
niðanfyri standandi eginleikum:

Faklig

·   Viðkomandi útbúgving frá hægri lærustovni, ella tilsamans hava samsvarandi útbúgvingarstøði og royndir frá 
privata ella almenna geiranum.

·   Royndir og ávístur førleiki innan leiðslu og fíggjarstýring er ein treyt

Leiðsluførleiki og persónligir eginleikar

·  Hevur natúrligan myndugleika og jaligan atburð 

·   Er góður liðleiðari, sum savnar og fremur gott og jaligt samstarv. Dugir at býta arbeiðið og at leiða gjøgnum 
aðrar leiðarar, og torir og evnar at taka avgerðir

·   Hevur yvirskipaða tilgongd – skilir týdningin av smálutunum í heildini uttan sjálv/-ur at fara í teir 

·   Er sjónlig/-ur og tryggjar týðilig virði, greið mál og krøv um úrslit 

·   Dugir at arbeiða strategiskt og halda framlítandi fokus. Dugir at eggja til nýhugsan 

·   Dugir at virka við fíggjarligum skili og effektivari nýtslu av tilfeingi

·   Hevur góð evni at samskifta og at fáa boðskapin fram 

·   Megnar at hava opið og mennandi samstarv innanhýsis, við samstarvspartar og umhvørvið Landsverk virkar í 

·   Er atkomulig/-ur og dámar tætt, skipað og opið samskifti og samstarv við politikarar, leiðarar og starvsfólk

·   Sterk/-ur, málsøkin og hevur ró og yvirlit, eisini tá støðan gerst torfør

·   Hevur evnini at vinna Landsverki støðu sum týðandi stovn í samfelagsmenningini og megnar at umboða 
Landsverk á ein bæriligan, reiðiligan og álitisvekjandi hátt

SETANARTILGONGD
Setanartilgongdin verður skipað við tveimum samrøðuumførum.

Ein setanarnevnd velur nakrar umsøkjarar til eina fyrstu samrøðu. Teir umsøkjarar, ið verða valdir til aðru 
samrøðu, skulu áðrenn samrøðuna taka eina test við denti á leiðslueginleikum, ið ráðgevingarfyritøka 
skipar fyri. Umsøkjararnir fáa høvi at gjøgnumganga úrslitini frá testini og meta um tey saman við 
ráðgevingarfyritøkuni, áðrenn tey verða brúkt sum grundarlag undir seinnu samrøðuni.

Setanarbólkurin metir um umsøkjararnar og leggur tilmæli fyri Samferðslumálaráðið, sum setir starvið. 
Grundarlagið undir tilmælinum er umsóknin, samrøðurnar, herímillum upplýsingar frá, og persónliga medferðin 
undir samrøðunum, og úrslitini og viðgerðin av leiðslutestini.

TÍÐARÆTLAN
Starvið er lýst leyst í føroysku dagbløðunum, netmiðlunum og á heimasíðuni hjá Samferðslumálaráðnum  
og Landsverki. 

Umsóknir til starvið skulu vera Samferðslumálaráðnum í hendi í seinasta lagi 5. apríl 2019, kl. 12.00.

UMSÓKN
Umsóknir við CV skulu sendast til: 
Samferðslumálaráðið
Tinganes
Postrúm 64
110 Tórshavn

Ella sum teldupostur til: smr@smr.fo

Viðmerk „Stjóri til Landsverk“ á umsóknina.

SAMBAND OG UPPLÝSINGAR 
Áhugaðir umsøkjarar, ið ynskja fleiri upplýsingar um starvið, kunnu seta seg í samband við Rúna Joensen, 
aðalstjóra, á tlf. 558070 ella um teldupostadressu runi@smr.fo. 

Undir samrøðunum verður bert í avmarkaðan mun høvi at seta spurningar. Vit vísa tí eisini til heimasíðuna hjá 
Landsverki www.lv.fo, har nógvar viðkomandi upplýsingar eru.

http://www.lv.fo

